
	2. Croeso ac Ymddiheuriadau

Croesawodd Zoe Henderson Ian Roderick o’r Schumacher Institute i’r cyfarfod ac esboniodd y byddai’n gwneud cyflwyniad ar y gwaith a wnaeth ar ddadansoddi gwraidd problem llygredd amaethyddol.

3. Y diweddaraf ar Reoliadau Amaethyddol

Egluordd Spencer Morgan (Llywodraeth Cymru) fod yr hysbysiad cyn gweithredu mewn perthynas ag Adolygiad Barnwrol posibl o benderfyniad Llywodraeth Cymru i gyflwyno rheoliadau amaethyddol newydd ar reoli maetholion wedi’i dynnu’n ôl. Mae’r gwaith paratoi ar weithredu’r rheoliadau newydd yn mynd yn ei flaen gydag Asesiad Effaith Rheoleiddiol yn cael ei gynnal ar hyn o bryd. Mae amserlen weithredu fanwl yn cael ei pharatoi a bydd diweddariad pellach yn cael ei gyflwyno yng nghyfarfod nesaf yr Is-grŵp.
Bydd Grŵp Gorchwyl a Gorffen Fforwm Rheoli Tir Cymru ar Reoleiddio’n cyfarfod ar 21 Mawrth i gael trafodaeth fanylach ar oblygiadau’r rheoliadau newydd.
Bydd yr Asesiad Effaith Rheoleiddiol yn asesu’r holl fesurau yn y rheoliadau arfaethedig ac yn edrych ar sut y byddai colli nitradau yn effeithio ar ddŵr, newid yn yr hinsawdd ac ansawdd dŵr ac ati. Ni chynigir gwneud unrhyw newidiadau i gwmpas yr asesiad effaith ar hyn o bryd. Rhagwelir y bydd yr Asesiad wedi’i gwblhau erbyn dechrau’r haf. Mae costau i’r diwydiant amaethyddol yn cael eu hystyried hefyd fel rhan o’r Asesiad.  

Mae’r Gweinidog wedi cadarnhau y bydd datblygu’r rheoliadau amaethyddol newydd yn dibynnu ar ystyriaeth o’r dystiolaeth sydd ar gael a chanfyddiadau’r Asesiad Effaith Rheoleiddiol. Mae NFU Cymru’n gweithio i sicrhau bod y dystiolaeth sydd ar gael yn cael ei darparu i’r Gweinidog. Gofynnwyd i gynrychiolwyr Llywodraeth Cymru a ddylai aelodau Is-grŵp Fforwm Rheoli Tir Cymru gyflwyno tystiolaeth fel rhan o’r broses hon hefyd. Cytunwyd y dylent wneud hynny.

Pwynt Gweithredu 1: Dosbarthu manyleb yr Asesiad Effaith Rheoleiddiol i aelodau Is-grŵp Fforwm Rheoli Tir Cymru (Andrew Chambers, Llywodraeth Cymru)

Pwynt Gweithredu 2: Sicrhau bod yr holl bapurau ar gyfer Grŵp Gorchwyl a Gorffen Fforwm Rheoli Tir Cymru ar Reoleiddio’n cael eu dosbarthu cyn cyfarfod 21 Mawrth (Andrew Chambers, Llywodraeth Cymru)

Pwynt Gweithredu 3: Cyflwyno tystiolaeth sydd ar gael i Lywodraeth Cymru fel rhan o’r broses o ddatblygu’r rheoliadau amaethyddol newydd (Pawb)
4. Rhaglen Gyflawni Cyswllt Ffermio ar Lygredd Amaethyddol

Cadarnhaodd Sara Jenkins (Menter a Busnes) fod Cyswllt Ffermio nawr wedi cwblhau’r gwaith o gyflawni’r cylch diweddaraf o Sioeau Teithiol Ffermio Cynaliadwy a ddefnyddiwyd i gyfeirio ffermwyr at y Grant Cynhyrchu Cynaliadwy. Er bod hwn yn ail gylch o ddigwyddiadau thema’r Grant, daeth llawer o fynychwyr i’r naw sioe deithiol a gynhaliwyd ym misoedd Ionawr a Chwefror. Cafodd prif negeseuon Is-grŵp Fforwm Rheoli Tir Cymru eu cyflwyno i ffermwyr drwy’r fideo a gynhyrchodd Cyswllt Ffermio ar ran y Grŵp ynghyd â chyfuniad o sgyrsiau byr gan siaradwyr arbenigol ac astudiaeth achos o ffermwr. Mynychodd Ian Roderick o’r Schumacher Institute grwpiau Agrisgôp Dulais a Chrychiau fel rhan o’i waith ar brosiect Dadansoddi Gwraidd y Broblem.
Mae clinigau pridd/glaswelltir a chynllunio seilwaith/adeiladau yn cael eu hyrwyddo hefyd. Cynigir chwe chlinig i gyd, yn dechrau ar 26 Mawrth ac mae galw mawr wedi bod am lefydd. Mae Cyswllt Ffermio’n cynnig 5 sampl o bridd am ddim i ffermwyr ac mae wedi derbyn 700 o ymholiadau eisoes am y gwasanaeth hwn. Efallai na fyddi’n bosibl defnyddio’r profion pridd mwyach gan fod cymaint o ffermwyr wedi defnyddio gwrtaith erbyn hyn, ond gellir cynnig sesiynau ymgynghori o hyd.  

Mae cynghorwyr yn paratoi adroddiadau ar gyfer yr holl ffermwyr y maent yn ymweld â nhw, ac efallai y gallai Cyswllt Ffermio ddarparu gwybodaeth gryno am hyn. Mae Cyswllt Ffermio hefyd yn monitro capasiti’r cynghorwyr sydd ar gael yn y sector preifat i sicrhau eu bod yn gallu ymdopi â’r galw. Trefnwyd bod sawl cynghorydd ar gael ar gyfer yr haf er mwyn sicrhau bod gan Cyswllt Ffermio ddigon o gapasiti i gyflawni’r gwaith angenrheidiol..

Cafwyd trafodaeth ar y model gorau i ddarparu cyngor i ffermwyr Cymru. Roedd aelodau’r Is-grŵp am sicrhau bod yr holl gynghorwyr amaethyddol yn defnyddio’r un dull. Trafodwyd hefyd a oedd hi’n well i rywun o Cyfoeth Naturiol Cymru ymweld â fferm yn y lle cyntaf neu i gorff anllywodraethol amgylcheddol gynnal yr ymweliad cychwynnol. Atgoffwyd aelodau’r Is-grŵp fod Asiantaeth Diogelu’r Amgylchedd yr Alban (SEPA) yn cynnal ymweliadau gan ddefnyddio swyddogion gwarantedig ond nad ydynt yn cymryd unrhyw gamau gorfodi ar eu hymweliad cychwynnol. Cadarnhaodd NFU Cymru eu bod yn barod i weithio â chynghorwyr o fewn cyd-destun rheoleiddio. Dywedodd Ffederasiwn Pysgotwyr Sir Gaerfyrddin eu bod yn gwybod am achosion lle roedd ffermwyr yn nerfus am dderbyn ymweliad gan gynghorydd rheoleiddio. Cytunwyd bod angen pob math o gynghorwyr fel rhan o’r gwaith o gyflwyno’r gwelliannau angenrheidiol yn y sector ffermio.  
Cytunwyd bod cynghorwyr cymwys a negeseuon cyson yn hanfodol ar gyfer cyflawni’r canlyniadau dymunol. Mynegwyd pryderon am y perygl y bydd ffermwyr yn derbyn cyngor a allai groesddweud cyngor a dderbyniwyd gan gynghorydd arall. Nodwyd bod angen defnyddio fframweithiau cymhwysedd wrth ddarparu gwaith cynghori a bod angen i’r sefydliadau sy’n cyflawni’r gwaith hwn gyfarfod yn rheolaidd i sicrhau cysondeb. Dywedodd NFU Cymru fod ei Grŵp Gorchwyl a Gorffen ar Ansawdd Dŵr yn edrych ar waith cynghori a sut i gysoni gwaith pawb oedd yn gweithio yn y maes. Gellir defnyddio’r map dalgylchoedd a ddatblygwyd gan is-grŵp Fforwm Rheoli Tir Cymru i nodi pa sefydliadau sy’n gwneud gwaith cynghori a ble. Awgrymwyd y dylai pob cynghorydd dderbyn hyfforddiant BASIS ar Reoli Pridd a Dŵr fel cam cyntaf o sicrhau cymhwysedd.

Dywedodd NFU Cymru bod rhai ffermwyr sydd y tu allan i gwmpas Cyswllt Ffermio yn derbyn cyngor ar leihau llygredd amaethyddol drwy lwybrau eraill o bosibl. Er enghraifft, gan gynghorwyr bwyd anifeiliaid. Pwysleisiwyd pa mor bwysig yw sicrhau bod ffermwyr yn derbyn y cyngor cywir yn y sefyllfaoedd hyn.

Pwynt Gweithredu 4: Astudiaethau achos drafft ar waith grwpiau Agrisgôp i leihau’r risg o lygredd amaethyddol (Sara Jenkins, Menter a Busnes)

Pwynt Gweithredu 5: Darparu crynodeb o’r gwaith cynghori a wnaed gan gynghorwyr Cyswllt Ffermio (Sara Jenkins, Menter a Busnes)

Pwynt Gweithredu 6: Dosbarthu adroddiad ar gapasiti cynghori i Is-grŵp Fforwm Rheoli Tir Cymru (Stephen Marsh-Smith, Cyswllt Amgylchedd Cymru)
Pwynt Gweithredu 7: Darparu adborth i Sara Jenkins ar gynghorwyr sy’n gwneud gwaith ar ran Cyswllt Ffermio (Pawb)

Pwynt Gweithredu 8: Paratoi cynnig yn disgrifio sut y gellir cydlynu gwasanaethau cynghori cyfredol ledled Cymru’n well i sicrhau cysondeb (Matt Lowe, Cyfoeth Naturiol Cymru/Lorna Davis, NFU Cymru/Sara Jenkins, Menter a Busnes/Stephen Marsh-Smith, Cyswllt Amgylchedd Cymru)

Pwynt Gweithredu 9: Sicrhau bod trafodaeth ar ddarparu cyngor cyson yn rhan o agenna cyfarfod nesaf yr Is-gr6wp (Helen Haider, Cyfoeth Naturiol Cymru)
5. Cyngor wedi’i dargedu gan Cyswllt Ffermio: Dalgylchoedd 2il Haen
Eglurodd Geraint Weber (Cyfoeth Naturiol Cymru) bod rhestr wedi’i llunio o ddalgylchoedd lle gellir darparu cyngor ychwanegol wedi’i dargedu. Nodwyd dau ddeg naw o ddalgylchoedd eraill er bod angen mwy o waith i greu’r rhestr derfynol. Gofynnwyd i staff lleol Cyfoeth Naturiol Cymru enwebu dalgylchoedd a darparu sylwadau ar y cylch cyntaf o waith dalgylchoedd wedi’u targedu ar gyfer symud ymlaen i’r ail gylch. Mae Dŵr Cymru wedi cyfrannu at y broses o lunio’r rhestr o ddalgylchoedd hefyd. Cafwyd canlyniadau da o gylch cyntaf yr ymgyrch wedi'i thargedu, yn cynnwys sefydlu grwpiau Agrisgôp ân arweiniad ffermwyr a nifer o ffermwyr yn manteisio ar y cyfleoedd amrywiol sydd ar gael gan Cyswllt Ffermio.
Mae angen darparu negeseuon cyson i ffermwyr dros y tymor hir a bydd hi’n bwysig sicrhau nad oes unrhyw gamu yn ôl o’r cylch cyntaf o ddalgylchoedd. Cafwyd rhai gwelliannau yn y ffordd mae staff lleol Cyfoeth Naturiol Cymru nawr yn ymwneud â Cyswllt Ffermio. Er enghraifft, mae staff o bob maes yn Cyfoeth Naturiol Cymru nawr yn mynychu cyfarfodydd perthnasol Hwb Cyswllt Ffermio. Tynnwyd sylw at werth presenoldeb Cyfoeth Naturiol Cymru yn y digwyddiadau targed unigol hefyd. Mae angen cytuno ar ddull a’i ddatblygu’n lleol i benderfynu beth sydd ei angen o fewn pob dalgylch i gyflawni’r canlyniad gorau. Mae angen cynnal y trafodaethau hyn cyn gwneud unrhyw waith ar y dalgylchoedd. Y cynllun ar hyn o bryd yw i bob dalgylch gael gweithdy ond bydd dulliau ymgysylltu eraill yn cael eu defnyddio os nad dyma’r dull gorau.
Bydd rhestr derfynol o ail haen o ddalgylchoedd wedi’u targedu ar gael o fewn y pythefnos nesaf. Mae angen gwneud rhywfaint o waith i wirio’r dalgylchoedd enwebedig am waith cynghori arall er mwyn osgoi dyblygu. Gofynnwyd cwestiynau pam roedd rhai dalgylchoedd oedd â ‘Statws Ecolegol Da’ o dan y Gyfarwyddeb Fframwaith Dŵr, ar y rhestr. Efallai mai’r ysgogydd yn y sefyllfa hon fyddai i sicrhau nad yw’r dalgylch yn dirywio. Dywedodd aelodau’r Is-grŵp fod angen bod yn glir am statws llinell sylfaen cyrff dŵr  a pham eu bod yn rhan o’r ail haen. Bydd bod yn glir ynghylch ysgogwyr yn sicrhau y gellir cyflwyno neges glir i ffermwyr am pam mae dalgylch penodol yn cael ei dargedu. Er enghraifft, efallai bod digwyddiadau yn y ffynhonnell yn achosi difrod amgylcheddol ond nad yw gwaith monitro’r Gyfarwyddeb yn sylwi ar hyn.
Ysgrifennodd swyddogion Cyfoeth Naturiol Cymru at ffermwyr o fewn cyrff dŵr wedi'u targedu ynghylch statws y dalgylchoedd perthnasol ac fe’u gwahoddwyd i ddigwyddiad ar-fferm gan Cyswllt Ffermio. Roedd y dull hwn yn gweithio’n dda a bydd yn cael ei ddefnyddio eto.
Pwynt Gweithredu 10: Creu rhestr derfynol o ddalgylchoedd 2il haen a’i dosbarthu i’r Is-grŵp (Geraint Weber, Cyfoeth Naturiol Cymru)
Pwynt Gweithredu 11: Darparu rhestr o nifer o ffermydd o fewn cyrff dŵr 2il haen i Cyswllt Ffermio (Geraint Weber, Cyfoeth Naturiol Cymru)
6. Y diweddaraf ar brosiect ffermydd llaeth Cyfoeth Naturiol Cymru

Rhoddodd Matt Lowe (Cyfoeth Naturiol Cymru) y wybodaeth ddiweddaraf am y prosiect llaeth. Nodwyd bod Steven James, NFU Cymru wedi cyflwyno adborth cadarnhaol ar waith y swyddogion prosiect llaeth newydd sydd wedi bod yn eu swyddi ers 6 mis bellach ac mae eu gwaith wedi ategu gwaith cynghorwyr Cyswllt Ffermio. Cwblhawyd tua 300 o ymweliadau fferm gyda tharged o 350 ymweliad i’w gyrraedd erbyn diwedd Mawrth 2019. Mae swyddogion nawr yn canolbwyntio ar gwblhau adroddiadau ffermydd unigol a chofnodi’r data a gasglwyd yn ystod pob ymweliad. Bydd rhan fwyaf o’r gwaith cofnodi’n cael ei gwblhau erbyn diwedd Mawrth. Bydd cyflwyniad ar y prosiect llaeth yn cael ei ddarparu fel rhan o gyfarfod Is-grŵp Fforwm Rheoli Tir Cymru ar 10 Ebrill.  
Bydd pennu targed o nifer o ymweliadau cychwynnol i’w cwblhau bob blwyddyn ac ategu’r rhain gydag ymweliadau dilynol yn gwneud mwy i gyflawni’r canlyniadau dymunol. Mae pob swyddog prosiect yn gweithio dan gontract tan ddiwedd Gorffennaf 2019, ond rydym yn chwilio am gyllid ychwanegol i’w cadw yn eu swyddi tan 2021. Bydd Cyfoeth Naturiol Cymru’n cyfarfod â Llywodraeth Cymru’n fuan er mwyn trafod y gwaith dilynol sy’n datblygu o’r prosiect hwn.

Dywed aelodau’r Is-grŵp nad oes gan ffermwyr amser i wneud gwaith gwella eu hunain yn aml. Yn y cyd-destun hwn, cadarnhawyd nad yw Cyfoeth Naturiol Cymru’n gallu argymell contractwyr penodol i ffermwyr. Mae ffermwyr nawr yn cysylltu â rhai o’r swyddogion llaeth i gael mwy  o gyngor cyffredinol ar faterion heblaw rheoli perygl o lygredd. Mae hyn yn dangos bod lefel dda o ymddiriedaeth yn dechrau datblygu.
Cadarnhawyd bod gwybodaeth am statws tenantiaeth nawr yn cael ei chofnodi fel rhan o ymweliadau fferm. Yn ogystal, bydd y data a gasglwyd yn ystod yr ymweliadau yn ddefnyddiol ar gyfer nodi problemau gyda capasiti storio slyri ac addasrwydd llefydd storio ledled Cymru.  

Pwynt Gweithredu 12: Sicrhau bod digon o amser ar gael o dan eitem Prosiect Llaeth yng nghyfarfod Is-grŵp Fforwm Rheoli Tir Cymru ar 10 Ebrill (Helen Haider, Cyfoeth Naturiol Cymru)

Pwynt Gweithredu 13: Cysylltu â Matt Lowe o Cyfoeth Naturiol Cymru ynghylch gwybodaeth ychwanegol am denantiaeth a pha baramedrau eraill y dylid eu cynnwys yn y gronfa ddata (NFU Cymru)

7. Y diweddaraf ar y dull gwirfoddol ar gyfer rheoli maetholion

Eglurodd Lorna Davis o NFU Cymru sut roedd wedi bod yn codi ymwybyddiaeth o’r Dull Gwirfoddol ymysg ffermwyr ledled Cymru. Mae ffermwyr yn chwilio am fwy o wybodaeth am y rheoliadau amaethyddol newydd arfaethedig yn hytrach nag ystyried y ffordd orau o gyflawni Cydnabyddiaeth a Enillir felly mae’r prosiect yn wynebu heriau. 

Bu cyfarfod diweddar o Grŵp Gorchwyl a Gorffen Ansawdd Dŵr NFU Cymru’n ystyried yr heriau a nodwyd a sut y gallai’r rhain effeithio ar y Dull Gwirfoddol. Mae llwybr ar gyfer datblygu cynllun sicrwydd dan arweiniad ffermwyr yn cael ei adolygu ar hyn o bryd gan y Grŵp Gorchwyl a Gorffen a bydd yn cael ei drafod yn ystod cyfarfod nesaf y Grŵp Llywio ar gyfer Dull Gwirfoddol dan Arweiniad Ffermwyr ar 13 Mawrth.    

Dosbarthwyd diweddariad ysgrifenedig yn crynhoi cynnydd o dan yr holl becynnau gwaith yn y prosiect Dull Gwirfoddol i’r aelodau a oedd yn bresennol yn y cyfarfod. Mae NFU Cymru wedi bod yn adolygu’r canllawiau sydd ar gael ar gynlluniau sicrwydd gwirfoddol ac yn trefnu gweithdy fel rhan o gyfarfod nesaf y Grŵp Llywio. Y nod yw datblygu consensws ynghylch canllawiau a datblygu dogfen ganllaw ddrafft ar y cyd y gall Is-grŵp Fforwm Rheoli Tir Cymru ei chymeradwyo. Yna, gall darpar weithredwyr ddefnyddio’r canllawiau i ddatblygu cynigion cynlluniau sicrwydd yn unol â’r dull dan arweiniad ffermwyr.

Mae asesiad o’r data sydd ar gael a’r trefniadau ar gyfer ei rannu o fewn Cyfoeth Naturiol Cymru, Dŵr Cymru, NFU a Cyswllt Ffermio’n cael ei gynnal ar hyn o bryd. Roedd y sefydliadau hyn yn teimlo bod angen cadarnhau i ba raddau mae ffermwyr yn gweld ysgogwyr a chyfleoedd ar hyn o bryd. Mae system arddangos data cyhoeddus sy’n addas i ffermwyr yn cael ei datblygu i ennyn sylw a hysbysu ffermwyr drwy ddarparu manylion am berfformiad dalgylchoedd a’r risgiau sy’n gysylltiedig â gwahanol systemau ffermio. Mae NFU Cymru’n disgwyl am adborth gan Cyfoeth Naturiol Cymru i weld a fydd cyllid ar gael i helpu i ddatblygu’r system hon.

Mae gwaith ar droed i weld a fydd hi’n bosibl cefnogi contractwr i ymgymryd â Datblygiad Proffesiynol Parhaus er mwyn sicrhau ei fod yn gweithio i safonau a dderbynnir. Mae LANTRA hefyd yn rhan o’r broses o ddatblygu pecyn DPP addas i gontractwyr.  

Cwblhawyd astudiaeth ddesg i adolygu’r canllawiau cyfredol ar Gydnabyddiaeth a Enillir, cynlluniau sicrwydd a safonau dŵr. Y bwriad yw paratoi papur yn amlinellu’r egwyddorion sy’n sail i safon ddŵr yn seiliedig ar ganllawiau cyfredol yr UE ar gyfer Mentrau Gwirfoddol.  

Mae treial Cynllunio Rheoli Maetholion yn cael ei gynllunio. Bydd hwn yn cynnwys gweithio gyda grŵp Agrisgôp a’u hannog i adeiladu ar eu gwaith samplu pridd a seilwaith cyfredol. 

Rhannwyd crynodeb un dudalen o’r canllawiau ar ddefnyddio maetholion gydag aelodau Is-grŵp Fforwm Rheoli Tir Cymru. Ei fwriad yw bod yn dudalen gynghori arfer da i ffermwyr yn seiliedig ar y Cod Ymarfer Amaethyddol Da. Hoffai NFU Cymru ddiolch i’r Is-grŵp am gymeradwyo’r dudalen ganllaw hon fel y gellir ei chyhoeddi drwy eu llwybrau cyfathrebu rheolaidd. Cynigiodd Sara Jenkins ddosbarthu fersiwn derfynol y nodyn canllaw i’w haelodau drwy lwybrau postio cyfredol Cyswllt Ffermio. Mae’r canllawiau drafft gyda staff technegol yr NFU i’w hadolygu ar hyn o bryd.
Dywedodd rhai aelodau o’r Is-grŵp fod ffermwyr yn dal i ledaenu slyri pan fo’r tywydd yn anaddas. Dywedwyd ei bod hi’n bwysig defnyddio’r negeseuon cywir i hysbysu ffermwyr am arferion lledaenu da. Cytunwyd y dylid defnyddio brawddeg safonol, yn nodi pwy sy’n gyfrifol, ar ddogfennau a gyhoeddir gan y prosiect Dull Gwirfoddol.

Soniwyd am yr angen i ffermwyr ystyried defnyddio’r peiriannau lledaenu mwyaf priodol. Mae Ffederasiwn Pysgotwyr Sir Gaerfyrddin yn gwybod am gontractwr lleol sydd newydd brynu peiriant gwasgaru â phlât sblasio. Gofynnwyd a oedd hi’n bosibl i gontractwyr gael amrywiaeth o gyfarpar gwahanol. Cytunwyd y dylid gwahodd contractwr lledaenu slyri i gyfarfod o Is-grŵp Fforwm Rheoli Tir Cymru yn y dyfodol i drafod materion o’r fath.  

Mae NFU Cymru’n trefnu digwyddiad diwrnod i drafod lledaenu slyri gan gontractwyr. Yn ogystal, mae un contractwr wedi cysylltu ag Is-grŵp Fforwm Rheoli Tir Cymru yn ddiweddar i holi sut fydd y rheoliadau amaethyddol newydd ar reoli maetholion yn effeithio ar ei fusnes. Mae’r contractwr wedi datblygu ei gynnig ei hun ar yr hyn y mae ef yn ei ystyried yn arfer lledaenu slyri da. Awgrymodd Cyswllt Ffermio y gellid gwahodd LANTRA i fynychu cyfarfod o’r Is-grŵp yn y dyfodol hefyd.

Pwynt Gweithredu 14: Dosbarthu’r holl ddogfennau a ddarparwyd fel rhan o ddiweddariad NFU Cymru ar y Dull Gwirfoddol i aelodau Is-grŵp Fforwm Rheoli Tir Cymru (Helen Haider, Cyfoeth Naturiol Cymru)
Pwynt Gweithredu 15: Dosbarthu cyngor cryno drafft ar ddefnyddio maetholion i aelodau Is-grŵp Fforwm Rheoli Tir Cymru (Lorna Davis, NFU Cymru)

Pwynt Gweithredu 16: Darparu sylwadau i NFU Cymru ar gyngor cryno ddrafft ar y defnydd o faetholion (Pawb)
Pwynt Gweithredu 17: Paratoi brawddeg safonol i ymddangos ym mhob cyhoeddiad y Fenter Wirfoddol (Brian Pawson, Cyfoeth Naturiol Cymru a Lorna Davies/Rachel Lewis- Davies, NFU Cymru)

Pwynt Gweithredu 18: Gwahodd contractwr i fynychu cyfarfod Is-grŵp Fforwm Rheoli Tir Cymru yn y dyfodol (Andrew Chambers, WG/Helen Haider/Marc Williams, Cyfoeth Naturiol Cymru)

Pwynt Gweithredu 19: Gwahodd LANTRA i fynychu cyfarfod Is-grŵp Fforwm Rheoli Tir Cymru gyda chontractwyr perthnasol (Helen Haider/Marc Williams, Cyfoeth Naturiol Cymru)

8. Y diweddaraf ar gynllun gweithredu Fforwm Rheoli Tir Cymru

Nid yw’r fersiwn ddiweddaraf o’r Cynllun Gweithredu drafft (sydd wedi’i ailenwi’n Adroddiad Cynnydd) wedi’i ddosbarthu i’r Is-grŵp eto ond bwriedir gwneud hyn cyn diwedd yr wythnos. Y targed yw cael yr Adroddiad Cynnydd yn barod i’w gyhoeddi ar wefan Cyfoeth Naturiol Cymru erbyn diwedd Mawrth. Nodwyd bod 220 o ymweliadau wedi bod â thudalen lanio Is-grŵp Fforwm Rheoli Tir Cymru ar ryngrwyd Cyfoeth Naturiol Cymru a bod yr Adroddiad Interim ar Lygredd Amaethyddol wedi’i lawrlwytho 76 o weithiau.
9. Y diweddaraf ar ystadegau llygredd amaethyddol

Eglurodd Marc Williams na ellir defnyddio’r graff a ddangoswyd yn y cyfarfod blaenorol (cyfanswm cronnol digwyddiadau yn ôl blwyddyn o gymharu â chyfanswm glawiad blynyddol) gan ei fod yn ystyried pob data llygredd amaethyddol yn hytrach na data caeau’n unig. Bydd rhagor o waith yn cael ei wneud gydag ystadegydd Cyfoeth Naturiol Cymru i helpu i ddehongli’r data sydd ar gael. Dangoswyd graff mwy diweddar i’r grŵp a oedd yn dangos cyfansymiau digwyddiadau amaethyddol o 2001-2018. Mae angen rhagor o waith i weld a oes unrhyw gydberthynas rhwng y data digwyddiadau a lefelau glawiad. Gan fod lefelau glawiad yn amrywio ledled Cymru, defnyddir data o un ardal ddaearyddol yn unig i weld a oes unrhyw gydberthynas rhwng glawiad a’r data digwyddiadau. Cytunwyd bod angen esboniad pellach i gyd-fynd â’r graff ac y byddai’n ddefnyddiol cymharu’r data amaethyddol gyda’r sefyllfa mewn sectorau eraill. 

Mae’n anodd asesu pam mae yna gynnydd wedi bod mewn digwyddiadau llygredd mewn rhai blynyddoedd gan y gallai hyn fod o ganlyniad i gyfraddau adrodd uwch, glawiad uwch ac ati. Dim ond yn ddiweddar mae Cyfoeth Naturiol Cymru wedi dechrau cofnodi digwyddiadau hunanadrodd ar ei system cofnodi digwyddiadau. Nodwyd manteision edrych ar ddata digwyddiadau dros gyfnod hirach gan fod hyn yn rhoi darlun cliriach o dueddiadau tymor hir. Nodwyd bod y graff digwyddiadau ar gyfer Lloegr yn adlewyrchu patrymau yng ngraff achosion Cymru.  

Dangoswyd graff o ddigwyddiadau Categori 1 a 2 (digwyddiadau llygredd sylweddol) a Chategori 3 a 4 (mân ddigwyddiadau llygredd neu rai na chafodd unrhyw effaith). Roedd y graff cyntaf yn dangos bod yna nifer cymharol gyson o ddigwyddiadau Categori 1 a 2 dros amser. Roedd y dull o gofnodi digwyddiadau llygredd wedi newid yn 2005 ac eto yn 2013. Fel rhan o’r newid diweddaraf, mae digwyddiadau nawr yn cael eu cofnodi fel rhai ‘Uchel’ (Categori 1 a 2 o’r blaen) neu ‘Isel’ (Categori 3 a 4 o’r blaen).  
Gofynnodd aelodau’r Is-grŵp a yw pob galwad a dderbynnir gan ganolfan ddigwyddiadau Cyfoeth Naturiol Cymru yn cael eu cofnodi. Dywedwyd bod hyn yn wir, ond nad yw pob digwyddiad yr adroddir amdano’n cael ei gadarnhau. Gofynnodd yr aelodau hefyd am y meini prawf sy’n golygu bod digwyddiad yn y categori ‘Uchel’. Mae’r meini prawf perthnasol yn cynnwys presenoldeb pysgod marw (dros drothwy a bennwyd), cau ffynhonnell tynnu dŵr yfed, dŵr yfer neu ddŵr daear yn ogystal â bod rhan o’r cwrs dŵr wedi’i llygru. 
Pwynt Gweithredu 20: Ychwanegu cyfanswm glawiad blynyddol Cymru i’r graff digwyddiadau llygredd (Marc Williams, Cyfoeth Naturiol Cymru)

Pwynt Gweithredu 21: Dosbarthu graff wedi’i ddiweddaru ar ddigwyddiadau llygredd amaethyddol i Is-grŵp Fforwm Rheoli Tir Cymru (Marc Williams, Cyfoeth Naturiol Cymru)

Pwynt Gweithredu 22: Nodi faint o ddigwyddiadau llygredd amaethyddol heb eu cadarnhau sydd wedi’u cofnodi a mapio hyn ar graff (Marc Williams, Cyfoeth Naturiol Cymru)

Pwynt Gweithredu 23: Siarad â staff cynllunio Cyfoeth Naturiol Cymru am rwystrau i gyflawni canlyniadau (Marc Williams, Cyfoeth Naturiol Cymru)

Pwynt Gweithredu 24: Drafftio nodiadau esboniadol ychwanegol i’w hychwanegu i’r graff digwyddiadau llygredd (Marc Williams, Cyfoeth Naturiol Cymru)

Pwynt Gweithredu 25: Ychwanegu data ychwanegol ar sut mae’r data digwyddiadau amaethyddol yn cymharu â sectorau eraill (Marc Williams, Cyfoeth Naturiol Cymru)
10. Trefniadau ar gyfer cyfarfodydd o’r is-grŵp yn y dyfodol

Cadarnhaodd Helen Haider fod cyfarfodydd misol rheolaidd wedi’u trefnu ar gyfer gweddill 2019. Mae yna botensial i ymweld â Bae Cemaes ar Ynys Môn a chytunwyd y dylid gwneud hyn dros yr haf. Rydym wrthi’n chwilio am leoliadau posibl eraill ar gyfer ymweliadau safle.

Pwynt Gweithredu 26: Trefnu ymweliad safle a chyfarfod ym Mae Cemaes ym mis Gorffennaf neu fis Awst (Helen Haider, Cyfoeth Naturiol Cymru)
11.  Cofnodion o gyfarfod 11 Chwefror a phwyntiau gweithredu sydd heb eu cyflawni o gyfarfodydd blaenorol

Mae angen cyflawni’r Pwyntiau Gweithredu canlynol o gyfarfod 11 Chwefror: 

Pwynt Gweithredu 22: Adborth i is-grŵp Fforwm Rheoli Tir Cymru ynghylch y gynhadledd gynllunio (NFU Cymru)

Ni dderbyniwyd unrhyw adborth eto o’r gynhadledd gynllunio.

Pwynt Gweithredu 23: Siarad â staff cynllunio Cyfoeth Naturiol Cymru ynglŷn â’r rhwystrau rhag cyflawni canlyniadau (Bob Vaughan, Cyfoeth Naturiol Cymru)

Pwynt Gweithredu 24: Bydd Cyfoeth Naturiol Cymru yn darparu diweddariad pellach ynghylch problemau cynllunio yn y cyfarfod nesaf o’r is-grŵp (Bob Vaughan, Cyfoeth Naturiol Cymru)

Trefnwyd cyfarfod â Rheolwr Cynllunio, Tirwedd, Ynni a Newid Hinsawdd Cyfoeth Naturiol Cymru ym mis Mawrth i drafod pryderon y grŵp am gynllunio datblygiadau amaethyddol. Cyn siarad â chydweithwyr yn Cyfoeth Naturiol Cymru, mae angen gwneud rhagor o waith i gwmpasu union natur pryderon Is-grŵp Fforwm Rheoli Tir Cymru am faterion cynllunio. Mynegwyd pryderon am faterion fel ceisiadau cynllunio ôl-weithredol, ond mae angen mwy o fanylion am union natur y pryderon.

Mynegodd rhai o aelodau’r Is-grŵp bod angen deall tueddiadau ansawdd dŵr yn well yn yr ardaloedd o Gymru sydd eisoes wedi’u dynodi yn Barthau Perygl Nitradau (NVZ). Cadarnhawyd bod Cyfoeth Naturiol Cymru wedi edrych ar ddata ansawdd dŵr o fewn NVZs cyfredol (gan asesu tueddiadau a throthwyon) yn ystod yr adolygiad diwethaf o NVZs. Mae angen i bob ardal NVZ cyfredol gael ei dynodi yn sgil diffyg gwelliannau mewn ansawdd dŵr. Nid oes unrhyw leoliad NVZ yng Nghymru wedi dangos adferiad sylweddol. Yn Lloegr a’r Alban mae rhai NVZs wedi’u dad-ddynodi yn dilyn gwelliannau digonol yn ansawdd y dŵr. Mae’r broses adolygu NVZ nesaf wedi’i dileu wrth aros am fewnbwn a thrafodaeth gyda Llywodraeth Cymru yn sgil y newidiadau posibl i’r llinell sylfaen reoleiddio. 

Mae angen cyflawni’r Pwyntiau Gweithredu canlynol o gyfarfod 14 Ionawr: 

Pwynt Gweithredu 1: Dosbarthu’r nodyn presennol ar gynllunio gwaith Fforwm Rheoli Tir Cymru (Brian Pawson)

Mae pwyntiau bwled yn crynhoi nodau Is-grŵp Fforwm Rheoli Tir Cymru wedi’u hanfon at Zoe Henderson.  Gellir dosbarthu’r rhain a’u cynnwys o bosibl yn Adroddiad Cynnydd arfaethedig yr Is-grŵp.

Pwynt Gweithredu 36: Dosbarthu negeseuon allweddol Cyfoeth Naturiol Cymru o ran plastigion ffermydd (Sarah Hetherington, Cyfoeth Naturiol Cymru)

Mae staff Cyfoeth Naturiol Cymru wedi llunio dogfen ganllaw am blastigion ac mae gan y tîm cyfathrebu ar hyn o bryd. Nid yw’r problemau cyfredol gyda phlastigion ffermydd a diffyg gwasanaethau casglu’n debygol o gael eu datrys yn y tymor byr.

Pwynt Gweithredu 27: Ychwanegu eitem gwmpasu a diweddaru ar faterion cynllunio gwaith Is-grŵp Fforwm Rheoli Tir Cymru ar agenda cyfarfod y dyfodol (Helen Haider/Marc Williams, Cyfoeth Naturiol Cymru)

Pwynt Gweithredu 28: Cysylltu â Helen Haider/Marc Williams gyda phryderon penodol am gynllunio a datblygiadau amaethyddol (Pawb)
Pwynt Gweithredu 29: Ychwanegu eitem am adolygiad NVZ i agenda cyfarfod Is-grŵp Fforwm Rheoli Tir Cymru yn y dyfodol (Helen Haider/Marc Williams, Cyfoeth Naturiol Cymru)

Pwynt Gweithredu 30: Drafftio naratif am broses ddynodi NVZ i rannu ag Is-grŵp Fforwm Rheoli Tir Cymru (James Dowling, Llywodraeth Cymru)

Pwynt Gweithredu 31: Crynhoi data tueddiadau NVZ a gynhyrchwyd gan Lywodraeth Cymru i aelodau (Geraint Weber, Cyfoeth Naturiol Cymru)

Pwynt Gweithredu 32: Dosbarthu nodyn cyfredol ar gynllunio gwaith Fforwm Rheoli Tir  Cymru a’i gynnwys yn yr Adroddiad Cynnydd (Brian Pawson and Marc Williams, Cyfoeth Naturiol Cymru)
Pwynt Gweithredu 33: Dosbarthu nodyn canllaw ar blastigion i Is-grŵp Fforwm Rheoli Tir Cymru (Sarah Hetherington, Cyfoeth Naturiol Cymru)

12. Y diweddaraf ar weithgareddau perthnasol yn y dyddiadur

Cafodd Clare Pillman, Prif Weithredwr Cyfoeth Naturiol Cymru, gyfarfod â’r Tywysog Siarl yn Llwynywernod yn ddiweddar. Trafodwyd llygredd amaethyddol, ac mae’r Tywysog yn dal yn awyddus i gyfarfod â chynrychiolwyr Is-grŵp Fforwm Rheoli Tir Cymru.
Mae’r cyfarfod rhwng y Gweinidog  a Chymdeithas y Ffermwyr Tenant wedi’i aildrefnu gyda’r nod o hyrwyddo gwaith Is-grŵp Fforwm Rheoli Tir Cymru mewn digwyddiad ar-fferm yn fuan.

Pwynt Gweithredu 34: Dosbarthu llythyr gan y Gweinidog i Is-grŵp Fforwm Rheoli Tir Cymru (Dennis Matheson, Cymdeithas y Ffermwyr Tenant)

13. Unrhyw Fater Arall

Cafwyd peth trafodaeth ynghylch erthygl ar lygredd amaethyddol a gyhoeddwyd yn ddiweddar yn Y Tir, cylchlythyr Undeb Amaethwyr Cymru.

Pwynt Gweithredu 35: Dosbarthu erthygl ‘Y Tir’ i Is-grŵp Fforwm Rheoli Tir Cymru (Bernard Griffiths, Undeb Amaethwyr Cymru)
Derbyniwyd cais gan United Utilities (UU) i ymuno â’r Is-grŵp. Cytunwyd y byddai UU a Hafren Dyfrdwy (HD), a wnaeth gyflwyniad yng nghyfarfod yr Is-grŵp ym mis Ionawr, yn cael gwahoddiad i ymuno â’r Is-grŵp fel aelodau newydd. Mae UU a HD wrthi’n gwneud gwaith i leihau effeithiau plaladdwyr ar ansawdd dŵr. Cytunwyd bod angen datgan yn glir mai mynd i’r afael â llygredd slyri yw ffocws cyfredol yr Is-grŵp, ond ein bod yn gobeithio ehangu ffocws y Grŵp maes o law.

Pwynt Gweithredu 36: Drafftio llythyrau gwahoddiad i UU a HD ymuno ag Is-grŵp Fforwm Rheoli Tir Cymru (Helen Haider/Brian Pawson/Zoe Henderson Cyfoeth Naturiol Cymru)

14. Trafodaeth ar Ddadansoddiad o Wraidd y Broblem

Rhoddodd Ian Roderick o’r Schumacher Institute gyflwyniad ar y gwaith a wnaeth i ddeall gwraidd problem llygredd amaethyddol yn well. Mabwysiadwyd dull o feddwl sy’n seiliedig ar systemau i ddangos cymhlethdod a ffactorau sy’n gysylltiedig â llygredd amaethyddol. Eglurwyd ein bod ni’n dueddol o edrych ar atebion tymor byr yn absenoldeb meddwl ar sail systemau a bod hyn yn gwaethygu’r problemau dros y tymor  hir ac yn hyrwyddo atebion rhy syml e.e. gall bwyta llai atal gordewdra. Mae gwaith mapio systemau’n digwydd i roi dealltwriaeth a all arwain at newid ond nid yw’n cynnig atebion.
Eglurwyd bod llygredd amaethyddol yn enghraifft o fethiant systemau allweddol. Roedd y mapio systemau ar gyfer llygredd amaethyddol yn ystyried dau ddull: lleihau - edrych beth yw’r elfennau a beth sydd wedi methu a: integreiddio - sut mae’r elfennau’n cydweithio a pha bethau newydd sy’n datblygu. Roedd y gwaith mapio systemau’n ystyried y system ffermio ledled Cymru ac arferion ffermydd unigol.  
Eglurodd Ian Gyfraith ‘Requisitse Variety’ sy’n nodi “if a system is to be stable, the number of states of its control mechanism must be greater or equal to the number of states in the system being controlled”.  Yn y bôn, os ydym yn ceisio rheoli 18,500 o ddaliadau fferm yng Nghymru, mae  angen yr un faint o fecanweithiau rheoli arnom. I gyflawni hyn, mae’n rhaid ystyried sut mae fferm yn effeithio ar yr amgylchedd yng ngwaith y fferm honno.

Cynhaliwyd ymarfer mapio meddwl i weld pwy sy’n gysylltiedig â llygredd amaethyddol, yn cynnwys y rhai sydd wedi’u heffeithio gan lygredd, y diwydiant ffermio, y llywodraeth ac ati. Cynhaliwyd dadansoddiad o ffactorau a oedd yn ystyried popeth o adroddiadau, astudiaethau, cyfweliadau ac arsylwadau.  

Dangoswyd diagram model syml sy’n cynrychioli’r rhyngweithiadau lluosog mewn llygredd amaethyddol. Eglurwyd mai natur unrhyw broses yw cynhyrchu nwyddau ond bod y broses yn cynhyrchu gwastraff yn uniongyrchol sydd angen ei leihau. Mae angen ymdrin â’r sgil-gynnyrch hefyd sy’n gallu bod yn gostus. Yn ddelfrydol, dylai’r sgil-gynnyrch fod yn adnodd gwerthfawr o fewn economi gylchol.  
Dangoswyd model adweithiol pellach a oedd yn dangos sut mae sylw gan y cyfryngau a’r cyhoedd yn ysgogi’r llywodraeth i weithredu i greu rheoliadau newydd neu well sy’n ateb y feirniadaeth. Er bod y dull hwn yn gallu effeithio ar gamau gweithredu ffermwyr, dim ond dylanwadu ar lefel symptomau a wna fel arfer. Mae camau gweithredu Is-grŵp Fforwm Rheoli Tir Cymru yn cyflwyno ymyriadau sy’n cynnig dull mwy ystyrlon. Awgrymwyd ychwanegu saethau cyfeiriadol a maint i’r model adweithiol a gyflwynwyd.

Dangoswyd model arferion ffermio a oedd yn dangos arfer ffermio ‘normal’ a gynhelir mewn modd sy’n gyson â safonau derbyniol. Cafwyd trafodaeth ar sut y byddai dosbarthiad y ffermydd sy’n cynnal arferion ‘da’ neu ‘wael’ yn edrych o’u plotio ar histogram. Gellid defnyddio’r wybodaeth a gesglir gan y Prosiect Llaeth i benderfynu ar ddosbarthiad ffermydd ‘da’ a ‘gwael’.  

Dangoswyd diagram dull cofrestr risg a oedd yn cymharu tebygolrwydd ac effaith methiannau ar ffermydd gan ddangos y gallai ffermydd mawr, mwy dwys wedi’u rheoli’n wael greu mwy o botensial am effeithiau llygredd mwy sylweddol.  

Roedd diagramau gallu a chapasiti’n dangos y berthynas rhwng cael yr amser a’r adnoddau i neilltuo i welliannau parhaus, a’r gallu, gwybodaeth a dealltwriaeth i reoli llygredd amaethyddol. Cynrychiolwyd y gallu i reoli llygredd ymhellach o fewn model a oedd yn nodi mai’r ffactorau dylanwadol oedd ofn cosbau, gwybodaeth am y rheolau ac ati.  

Dangoswyd model chwarter cylch i egluro ein bod ni’n creu systemau sy’n siŵr o fethu yn yr ymdrech i sicrhau effeithlonrwydd. Mae’r pwysau i gynyddu cynhyrchiant a lleihau costau’n arwain at freuder y system ac yn lleihau cydnerthedd y system, gan gynyddu’r risg o fethiant. Dywedodd aelodau’r Is-grŵp bod fferm gydnerth ac effeithlon yn bosibl ond efallai nad yw’n gynaliadwy – dylid ystyried hyn yn y model chwarter cylch a ddangoswyd.  

Seilwaith sy’n heneiddio, diffyg unedau storio wedi’u trefnu’n iawn, problemau tenantiaeth, ehangu’r fuches heb y capasiti storio slyri angenrheidiol a diffyg dealltwriaeth o effeithiau llygredd amaethyddol – maent i gyd yn achosion sydd wrth wraidd llygredd. Gellir olrhain llawer o’r ffactorau hyn yn ôl i bwysau economaidd.  
Er mwyn egluro problem llygredd amaethyddol, fe’i nodwyd fel enghraifft o broblem a elwir yn “llanast erchyll’ neu’n ‘wicked mess’. Ystyr hyn yw bod pob problem yn rhyngweithio â phroblem arall ac felly’n rhan o set o broblemau sy’n cydberthyn ac felly sy’n anodd eu datrys.
Mae datblygu prosesau sy’n cyd-fynd â natur ac sydd â phersbectif hirdymor yn fwy tebygol o lwyddo. Bydd hyn yn arwain at newid o sefyllfa ansawdd isel i sefyllfa ansawdd uchel o ran capasiti a gallu ffermydd i ymdrin â llygredd. Nodwyd y canlynol fel pwyntiau allweddol i gyflawni llwyddiant:
· Rhoi ffermwyr yng nghanol y broblem

· Ymgorffori diogelu’r amgylchedd yng ngweithgarwch y fferm

· Symud i ffwrdd o drothwyon diogelwch

· Datblygu dull hirdymor o bartneriaeth â natur

· Canolbwyntio ar feithrin capasiti a gallu

Pwynt Gweithredu 37: Ychwanegu saethau cyfeiriadol/maint i’r model adweithiol (Ian Roderick, Schumacher Institute)

Pwynt Gweithredu 38: Cyflwyno sylwadau ar adroddiad Dadansoddiad o Wraidd y Broblem i Helen Haider/Marc Williams, Cyfoeth Naturiol Cymru (Pawb)

Pwynt Gweithredu 39: Dosbarthu fersiwn ddiweddaraf adroddiad  Dadansoddiad o Wraidd y Broblem (Geraint Weber, Cyfoeth Naturiol Cymru)

Pwynt Gweithredu 40: Ystyried y potensial i gynnal gwaith pellach ar Ddadansoddiad o Wraidd y Broblem drwy weithdy/sesiwn ychwanegol o fewn cyfarfod o Is-grŵp Fforwm Rheoli Tir Cymru (Geraint Weber, Cyfoeth Naturiol Cymru)

Pwynt Gweithredu 41: Ychwanegu prosiect Dadansoddiad o Wraidd y Broblem i agenda Is-grŵp Fforwm Rheoli Tir Cymru yn y dyfodol ar ôl cyhoeddi’r adroddiad (Helen Haider/Marc Williams, Cyfoeth Naturiol Cymru)

